
SAOPĆENJE ZA JAVNOST
Sastanak predstavnika Agencije za zaštitu ličnih podataka u BiH sa predstavnicima Ureda za zaštitu ličnih podataka Češke Republike i Povjerenika za informacije od javnog značaja i zaštitu podataka o ličnosti Republike Srbije
Direktor Agencije za zaštitu ličnih podataka u Bosni i Hercegovini g. Petar Kovačević sa saradnicima imao je zadovoljstvo danas ugostiti Predsjednika Ureda za zaštitu ličnih podataka Češke Republike g. Igora Němeca i Povjerenika za informacije od javnog značaja i zaštitu podataka o ličnosti Republike Srbije g. Rodoljuba Šabića sa njihovim saradnicima. 
Agencija za zaštitu ličnih podataka u BiH, kao i češki Ured su nezavisni organi koji nadgledaju provođenje odredbi nacionalnih zakona, te imaju isključivu nadležnost za rješavanje po pitanjima zaštite ličnih podataka, dok Povjerenik za informacije od javnog značaja i zaštitu podataka o ličnosti Republike Srbije, kao samostalni državni organ, takođe nezavisan u vršenju svojih nadležnosti, čiji je djelokrug utvrđen Zakonom o zaštiti podataka o ličnosti Republike Srbije, štiti i ostvarivanje prava na slobodan pristup informacijama od javnog značaja.
Agencija za zaštitu ličnih podataka u BiH imala je uspješnu saradnju sa Uredom za zaštitu ličnih podataka Češke Republike, posebno kroz Twinning Project CARDS, kao i saradnju ostvarenu putem TAIEX instrumenta podrške Evropske komisije. 

Osnovna tema današnjeg sastanka bio je značaj zaštite ličnih podataka, priznajući doprinos evropskih standarda u institucionalnoj izgradnji nacionalnih organa, te uzimajući u obzir zajednički interes u razvoju bilateralne saradnje na polju zaštite podataka. Susret je bio prilika za razmjenu iskustava o budućim pregovorima sa Evropskom unijom, te s tim u vezi sa očekivanim obavezama Agencije u procesu daljnjeg usklađivanja domaćeg zakonodavstva sa evropskim standardima.

Razvojem novih tehnologija nastaju i novi izazovi zaštite privatnosti i podataka za koje su potrebni novi pristupi zajedničke saradnje među organima za zaštitu podataka, da bi se osigurala djelotvorna zaštita kao dodatna garancija za ostvarivanje i ostalih prava i sloboda svakog demokratskog društva. Potrebno je nastaviti i poboljšati saradnju kroz razmjenu informacija i međusobnih iskustava, te uspostavom čvršćih veza na ekspertnoj razini. 

